
El Greco a Vienna
In’exposiziun excepziunala davart in artist genial

DA GUIU SOBIELA-CAANITZ

■ Enamez Vienna, enfin als 2 da set-
tember, pon ins visitar in’exposiziun
(1) deditgada al pictur Domenicos
Teotocopulos numnà El Greco (1541–
1614). La vita e l’ovra da lez artist ge-
nial simboliseschan la situaziun da
l’Europa dal sid en il temp da la pre-
ponderanza tirca e de quella battaglia
da Lepanto che Giovanni Battista Ma-
cholino ha malegià en la baselgia da s.
Vintschegn a Pleif (Vella).

Da Creta enfin en Castiglia
Entant ch’il sultan dominava sin la
Mesinsla balcanica, segirava Vanie-
scha, la «Republica da s. Marc», ses
agen commerzi oriental entras il pos-
sess da varsaquantas inslas en il Mar
mediterran. Sin ina da lezzas è naschì
Ugo Foscolo (1778–1827) d’ina
mamma greca; pli tard è’l vegnì in
grond poet talian. Medemamain è
Domenicos Teotocopulos naschì en
Creta, quella giada possess venezian.
Sia carriera artistica ha’l entschet sco
pictur d’iconas, quels maletgs giagls da
sontgs che tenor la tradiziun da las ba-
selgias orientalas pussibiliteschan al
cartent da contemplar radis da gloria
divina. Il giuven Cretais è lur ì a sa
scolar en l’Italia, lezza giada patria dals
arts: 1566 a Vaniescha, 1570 a
Roma… e 1577 en quella citad da To-
ledo ch’era stada residenza dals retgs
da Castiglia enfin a 1561. 

Sin terra ed en tschiel
A Toledo pon ins anc admirar blers
maletgs da l’artist. Ins enconuscha
cunzunt «La sepultura da cunt d’Or-
gaz» en la baselgia da s. Tumasch, in
capodovra da dus plauns ch’exprima la
religiusadad da la refurma catolica. La
persuna principala dal maletg, il cunt
barmier, ves’ins sin omadus plauns.
Giusut, sin terra, vegn sia bara, gia ve-
stida cun cuirassa, sepulida d’in uvestg
assistì da quatter spirituals en pre-
schientscha d’ina fulla da nobels, bu-
namain be umens. Sin il plaun sur, en
l’auter mund, vegn il cunt, vestì be
cun in ponn, retschert da Cristus, Ma-
ria, s. Peder cun duas clavs, varsa-
quants anghels ed ina fulla da sontgs e
beads. Da la vart stattan trais figuras
dal Vegl Testament: David cun arfa,
Salomon cun scepter e Moses cun las
tavlas da la lescha. Ils cuntrasts da cu-
lur, sco er quels tranter cler e stgir, ils
chaus pitschens e las figuras stendidas
ed agilas caracteriseschan il stil unic
d’El Greco.

In temp da rempars
L’artist ha era malegià purtrets che
correspundan dapli a noss gust d’oz.
Ses «Cardinal Fernando Niño de Gue-
vara, derschader da l’Inquisiziun [ca-
stigliana]», para da truar tgi ch’al
guarda, cun sia egliada senza la mi-
nima buntad ed umanitad. El Greco
sco convertit fascheva segir attenziun
da lez chatschadur d’eretics che sim-
bolisescha in temp da temma. Gist
quella giada han ins bajegià in rempar
schizunt enturn Toledo, enamez la
Mesinsla iberica, sco fortezza en cas
d’invasiun musulmana (dal Mar medi-
terran) u ughenotta (da l’Aquitania).
Medemamain agiva l’Inquisiziun ca-
stigliana sco rempar da las olmas. A
Winterthur (2.) pon ins contemplar il
cardinal e sa laschar tementar da ses
sguard. In maletg tut auter, «S. Mad-
laina fa penetienza», pon ins uss admi-
rar a Vienna; el mussa la putganta en-
riclada en extasa che cuverna ses sain
blut cun il maun sanester, entant ch’il
dretg, stort, na ristga da tutgar ina
chavazza, simbol da la mort, che tegn
avert in cudesch. L’exposiziun enamez
la citad dals Habsburgs, cun quaranta
maletgs d’El Greco, porscha l’occasiun
da respirar l’aria d’ina da las chapitalas
istoricas da noss continent.

1) Kunsthistorisches Museum, Burgring 5, 
A-1010 Vienna, telefon 0043 1 525 240

2) Collecziun Oskar Reinhart, Am Römerholz,
Haldenstraße 95, 8400 Winterthur, 
telefon 052 269 27 40

Naschida:
ils 12 da schaner 1946 
Domicil:
Uetikon am See 
Occupaziun preferida:
leger
Sport da stad:
walking 
Spisas preferidas:
capuns u peschs 
Bubronda:
in bun vin cotschen

Curt e bun

Quest maletg d’El Greco, «Sontga Mad-
laina fa penetienza», pon ins admirar a
Vienna enfin ils 2 da settember. MAD

Il Stiafen 
era ius sul cuolm

Aschi ditg erel jeu nuota staus naven.
Mo cu jeu sun returnaus, hai jeu ender-
schiu sin damonda, pertgei che la Lena
mondi en ner, ch'il Stiafen seigi ius sul
cuolm. Vess jeu buca dumandau, savess

jeu aunc ussa nuotzun. Schi pauc datg’il
mund da quels che fan nuot auter che
lur duer, quei senza canera sco quei ch’ei
secapess da sesez. El fuvi ius a gidar a
midar nuegl siu frar in di da fevrer ch’ei
targevi neuadenasi ina ferdaglia, vevi
fatg da cuorer empau culs stiarls, ve-
gnius cumpatg en flad e suadetsch, vevi
survegniu malcostas cun februna e fuvi
ius vi sco da stizzar ina candeila.

RIP

Sin fossa
Engartau hai jeu la Turtè sur logs, sin
fossa frestga dil bab Stiafen. Ella seigi
arrivada ch’il bab eri gia morts e sa-
traus. E semegliar semegliav’ella giud
tgau siu bab: fina e gracila, ina fatscha
graschla, bunamein transparenta.
Fuva quei stau il motiv ch’ella vegneva
buca propi a strada culla mumma ed ei
perquei ida egl jester strusch ch’ella era
carschida? En Belgia duei ella esser
maridad’aunc giuvna cun in gediu,
cellist da professiun. Els hagien giu
mo ina suletta feglia ch’ei morta da
strusch vegn onns dil cancer.

Ditg e liung eis ella stada sin fossa,
ha carsinau la sempla crusch da lenn
tscherscher avon che sedistaccar per ir
plaunet tras il santeri, stend tscheu e
leu eri, engartond nums enconu-
schents. Sefermond sin porta-santeri,
ha ella mirau aunc ina gada anavos
silla fossa frestga – bandunada.

Lu eis ella turnada en Belgia.
Pli tard han ins enderschiu ch’ils

dus conjugals seigien spari sco tons
auters gedius.

REITS ED ONZAS
(Roman mosaic) (65)

